
ԳՆՄԱՆ ԳՈՐԾԸՆԹԱՑԸ ԿԱԶՄԱԿԵՐՊԵԼՈՒ ՄԱՍԻՆ

Հիմք ընդունելով Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված կարգի 3-րդ կետը` Հայաստանի Հանրապետության կառավարությունը որոշում է.
1. Թույլատրել Հայաստանի Հանրապետության առողջապահության նախարարությանը` պետության 2021 թվականի կարիքների համար անհրաժեշտ մենինգակոկային, վեցավալենտ, սեզոնային գրիպ և ոչ բջջային կապույտ հազի բաղադրիչով համակցված պատվաստանյութերի գնման ընթացակարգերի հրավերներում չսահմանել Հայաստանի Հանրապետության կառավարության 2017 թվականի մայիսի 4-ի N 526-Ն որոշման N 1 հավելվածի 32-րդ կետի 1-ին ենթակետի «գ.» պարբերության պահանջները: 
								
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՎԱՐՉԱՊԵՏ							ՆԻԿՈԼ ՓԱՇԻՆՅԱՆ



ՏԵՂԵԿԱՆՔ - ՀԻՄՆԱՎՈՐՈՒՄ
«ԳՆՄԱՆ ԳՈՐԾԸՆԹԱՑԸ ԿԱԶՄԱԿԵՐՊԵԼՈՒ ՄԱՍԻՆ»
 ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

Իրավական ակտի անհրաժեշտությունը (նպատակը)
Սույն Նախագծի ընդունումը պայմանավորված է Հայաստանի Հանրապետությունում պատվաստանյութերի անընդմեջ մատակարարման ապահովմամբ, ինչպես նաև որակյալ և անվտանգ պատվաստումային ծառայությունների ապահովմամբ: 
Ընթացիկ իրավիճակը և խնդիրները
Հայաստանի Հանրապետության կառավարության 2016 թվականի մարտի 17-ի թիվ 10 արձանագրային որոշմամբ Հայաստանի Հանրապետությունում իրականացվում են պատվաստումներ 18 հիվանդության դեմ 15 պատվաստանյութով: Մինչև 2020 թվականը երկրում չի գրանցվել պատվաստանյութերի մատակարարման ընդհատում: Պատվաստանյութերի գերակշռող մասի գնումներն իրականացվում են ՀՀ կառավարության 12.04.18թ. թիվ 489-Ն որոշմամբ՝ ՄԱԿ-ի մանկական հիմնադրամի գնումների գործակալության միջոցով: Որոշ պատվաստանյութեր՝ մենինգակոկային, վեցավալենտ, սեզոնային գրիպ և ոչ բջջային կապույտ հազի բաղադրիչով համակցված, չեն մատակարարվում ՄԱԿ-ի մանկական հիմնադրամի միջոցով, որոնց ձեռք բերումն իրականացվում է առողջապահության նախարարության կողմից՝ գնումների գործընթացի ապահովմամբ: 
ՀՀ կառավարության 04.05.17թ. թիվ 526-Ն որոշմամբ պահանջվում է պայմանագրի գնի չափով բանկային երաշխիքի ներկայացում, որը խոչնդոտում է պատվաստանյութերի գնումների գործընթացին, մասնավորապես մատակարարները շահագրգրված չեն մասնակցելու: Հայտարարված «ՀՀ ԱՆ ԲՄԱՊՁԲ 2021/2» ծածկագրով գնման ընթացակարգի շրջանակներում հնարավոր միակ մասնակցի` Սանոֆի Պաստեր ընկերության (վերջին 2 տարիներին միայն Սանոֆի Պաստեր ընկերությունն է մասնակցել պատվաստանյութերի մրցույթներին) կողմից ներկայացվել է գրություն, ըստ որի վերջինս բարձրացնում է հարցեր, որոնք խոչընդոտում են վերջինիս մասնակցելու գնման ընթացակարգին: Հայտարարված գնման ընթացակարգին մասնակցություն են ներկայացրել թվով 2 մասնակից միայն մենինգակոկային պատվաստանյութի մասով, հիմնական պահանջարկ ունեցող և գումարային մասով գերակշռող մաս կազմող պատվաստանյութերի մասով գնային առաջարկներ չեն ներկայացվել: Ներկայացված առաջարկները բարձր են նախահաշվային գներից, չի բացառվում, որ հայտարարված ընթացակարգը մենինգակոկային մասով կհայտարարվի չկայացած` «Գնումների մասին» ՀՀ օրենքի 37-րդ հոդվածի 1-ին կետի 1-ին մասի համաձայն, իսկ մնացած չափաբաժինները` «Գնումների մասին» ՀՀ օրենքի 37-րդ հոդվածի 1-ին կետին 3-րդ մասի: Հաշվի առնելով ոլորտի առանձնահատկությունները, արտադրող ընկերությունների սակավությունը` որակավորման ապահովման օրենսդրական պարտադիր պահանջը առաջացնում է լրացուցիչ տնտեսական բեռ և խոչընդոտում հայտարարաված մրցույթների կայացմանը: Վերջինս լրջագույն խնդիր է պատվաստումներով կանխարգելվող հիվանդությունների վերահսկման համար: Նշվածից բացի նպաստավոր պայմաններ կարող են ստեղծվել հակապատվաստումային տրամադրությունների էլ ավելի տարածման համար: Արդյունքում՝ բնակչության շրջանում կրկին ասեկոսեներ և մտահոգություններ կշրջանառեն՝ հանգեցնելով պատվաստումներում ընդգրկման ցուցանիշների վատթարացմանը, ինչպես նաև պատվաստումների նկատմամբ բնակչության վստահության անկմանը և վերաբերմունքի փոփոխությանը, վերջին հաշվով հիվանդությունների հետ վերադարձին, իրենց ամենահավանական բարդություններով, ընդհուպ՝ մինչև մահվան ելքով: 
Կարգավորման նպատակը և բնույթը
Նախագծի ընդունմամբ նախատեսվում է պահպանել Հայաստանի Հանրապետությունում իմունականխարգելման ոլորտի հաջողությունները և նվաճումները: 
Նախագծի մշակման գործընթացում ներգրավված ինստիտուտները և անձինք
Կառավարության որոշման սույն նախագծի կազմմանը մասնակցել են առողջապահության նախարարության աշխատակիցները:
Իրավական ակտի կիրառման դեպքում ակնկալվող արդյունքը
Հայաստանի Հանրապետության կառավարության որոշման կիրառման արդյունքում ակնկալվում է ՀՀ բնակչության շրջանում կանխարգելիչ պատվաստումների անվտանգ և արդյունավետ իրականացում, որի հետևանքով կապահովվի Հայաստանի Հանրապետությունում կառավարելի վարակիչ հիվանդությունների դեպքերի կանխարգելում և կայուն համաճարակային իրավիճակի ստեղծում:




ՏԵՂԵԿԱՆՔ

«ԳՆՄԱՆ ԳՈՐԾԸՆԹԱՑԸ ԿԱԶՄԱԿԵՐՊԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

«Գնման գործընթացը սահմանելու մասին» կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ: 



ՏԵՂԵԿԱՆՔ
«ԳՆՄԱՆ ԳՈՐԾԸՆԹԱՑԸ ԿԱԶՄԱԿԵՐՊԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ 

«Գնման գործընթացը սահմանելու մասին» կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում: 
